
RHAN 3
Cofrestru a chymeradwyo

Y weithdrefn ar gyfer cofrestru safleoedd a sefydliadau

11. Rhaid hysbysu'r awdurdod cymwys yn ysgrifenedig, pan fo hynny'n cael ei wneud—
(a) gyda'r bwriad o gofrestru yn unol ag Erthygl 23(1) (cofrestru gweithredwyr, sefydliadau

neu safleoedd) o Reoliad Rheolaeth yr UE; neu
(b) hysbysu'r awdurdod o newidiadau yn unol ag Erthygl 23(2) am y Rheoliad hwnnw.

Hysbysiadau am awdurdod cymwys mewn cysylltiad â chofrestru

12. Rhaid i'r awdurdod cymwys roi hysbysiad ysgrifenedig i'r canlynol—
(a) y gweithredwr sydd wedi hysbysu yn unol â rheoliad 11 am y canlynol—

(i) cofrestriad gweithredwr o'r fath; neu
(ii) y penderfyniad i beidio â chofrestru;

(b) gweithredwr cofrestredig am y canlynol—
(i) gwaharddiad a wnaed o dan Erthygl 46(2) (gwaharddiad ar weithrediadau) o Reoliad

Rheolaeth yr UE;
(ii) gofyniad i gydymffurfio ag Erthygl 23(1)(b) neu (2) o Reoliad Rheolaeth yr UE

(gwybodaeth am weithgareddau a'r wybodaeth ddiweddaraf);
(iii) diwygiad o'r cofrestriad neu ddiweddu'r cofrestriad pan fo gweithredwr wedi

hysbysu'r awdurdod cymwys am gau sefydliad yn unol ag Erthygl 23(2) (yr
wybodaeth ddiweddaraf) o Reoliad Rheolaeth yr UE.

Y weithdrefn ar gyfer cymeradwyo

13. Rhaid i weithredwyr y mae Erthygl 24(1) (cymeradwyo sefydliadau neu safleoedd) o Reoliad
Rheolaeth yr UE yn gymwys iddynt, wneud cais ysgrifenedig i awdurdod cymwys i gael eu
cymeradwyaeth, gan gynnwys cymeradwyaeth ar ôl cael cymeradwyaeth dros dro pan fo Erthygl
33 o Reoliad Gweithredu'r UE (ailgymeradwyo safleoedd a sefydliadau ar ôl rhoi cymeradwyaeth
dros dro) yn gymwys.

Hysbysiad mewn cysylltiad â phenderfyniadau ar gymeradwyo

14. Rhaid i'r awdurdod cymwys roi hysbysiad ysgrifenedig i'r canlynol—
(a) y ceisydd am gymeradwyaeth, am y canlynol—

(i) rhoi cymeradwyaeth yn unol ag Erthyglau 24 (cymeradwyo) a 44 (y weithdrefn ar
gyfer cymeradwyo) o Reoliad Rheolaeth yr UE;

(ii) rhoi cymeradwyaeth amodol yn unol ag Erthyglau 24 a 44 o Reoliad Rheolaeth yr
UE, neu ymestyn y gymeradwyaeth honno yn unol â'r Erthygl honno; neu

(iii) gwrthod rhoi cymeradwyaeth mewn cysylltiad â chais cychwynnol neu estyniad;
(b) pan fo cymeradwyaeth amodol wedi cael ei rhoi yn unol ag Erthyglau 24 a 44 o Reoliad

Rheolaeth yr UE, gweithredwr y safle neu'r sefydliad yn ddarostyngedig i gymeradwyaeth
o'r fath, am y canlynol—

(i) rhoi cymeradwyaeth lawn;
(ii) ymestyn cymeradwyaeth o'r fath;

(iii) gosod amodau yn unol ag Erthygl 46(1)(c) (ataliadau dros dro, tynnu'n ôl a
gwaharddiadau ar weithredwyr) o Reoliad Rheolaeth yr UE;

(iv) atal dros dro gymeradwyaeth o'r fath yn unol ag Erthygl 46(1)(a) o Reoliad Rheolaeth
yr UE;

(v) tynnu'n ôl gymeradwyaeth o'r fath yn unol ag Erthygl 46(1)(b) o Reoliad Rheolaeth
yr UE;

(vi) gwneud gwaharddiad yn unol ag Erthygl 46(2) o Reoliad Rheolaeth yr UE; neu
(vii) gwrthod ymestyn cymeradwyaeth lawn neu wrthod rhoi cymeradwyaeth lawn;

(c) gweithredwr safle neu sefydliad wedi ei gymeradwyo, am y canlynol—
(i) gosod amodau yn unol ag Erthygl 46(1)(c) o Reoliad Rheolaeth yr UE (atal dros

dro, tynnu'n ôl);
(ii) atal dros dro gymeradwyaeth o'r fath yn unol ag Erthygl 46(1)(a) o Reoliad Rheolaeth

yr UE;
(iii) gwneud gwaharddiad yn unol ag Erthygl 46(2) o Reoliad Rheolaeth yr UE; neu
(iv) tynnu'n ôl gymeradwyaeth o'r fath yn unol ag Erthygl 46(1)(b) o Reoliad Rheolaeth

yr UE.

Y rhesymau dros y penderfyniadau

15.—(1)  Pan fo'r awdurdod cymwys yn gwneud penderfyniad ac yn hysbysu yn unol â rheoliad
12 neu reoliad 14, rhaid i'r awdurdod cymwys roi rhesymau ysgrifenedig am y penderfyniad hwnnw.

(2)  Nid yw paragraff (1) yn gymwys i benderfyniadau a hysbyswyd o dan—
(a) rheoliad 12(a)(i);
(b) rheoliad 14(a)(i); neu
(c) rheoliad 14(b)(i) neu (ii).

Y weithdrefn apelio

16.—(1)  Pan fo'r awdurdod cymwys wedi gwneud penderfyniad y mae rheoliad 15(1) yn gymwys
iddo, caiff person apelio yn ei erbyn drwy wneud sylwadau ysgrifenedig, o fewn 21 o ddiwrnodau
o'r hysbysiad am y penderfyniad hwnnw, i berson a benodwyd at y diben gan Weinidogion Cymru.

(2)  Caiff yr awdurdod cymwys hefyd wneud sylwadau ysgrifenedig i'r person penodedig ynglŷn
â'r penderfyniad.

(3)  Rhaid i'r person penodedig wedyn gyflwyno adroddiad ysgrifenedig i Weinidogion Cymru.

(4)  Rhaid i Weinidogion Cymru roi i'r ceisydd hysbysiad ysgrifenedig am ddyfarniad terfynol
Gweinidogion Cymru a'r rhesymau drosto.

